
‌​

॥ శ్రీవిష్ణువల్లభ    అథవా
అష్టషష్టినామతీర్థస్తోత్రం     నరసింహపురాణే ॥

భరద్వాజ ఉవాచ
త్వత్తో హి శ్రోతుమిచ్ఛామి  గుహ్యక్షేత్రాణి  వై హరేః ।
నామాని చ సుగుహ్యాని వద పాపహరాణి చ ॥ ౧॥
సూత ఉవాచ
మన్దరస్థం   హరిం దేవం బ్రహ్మా  పృచ్ఛతి కేశవమ్ ।
భగవన్తం దేవదేవం శఙ్ఖచక్రగదాధరమ్   ॥౨॥
బ్రహ్మోవాచ
కేషు కేషు చ క్షేత్రేషు  ద్రష్టవ్యోఽసి   మయా హరే ।
భక్తైరన్యైః   సురశ్రేష్ఠ  ముక్తికామైర్విశేషతః  ॥ ౩॥
యాని తే గుహ్యనామాని క్షేత్రాణి  చ జగత్పతే ।
తాన్యహం శ్రోతుమిచ్ఛామి  త్వత్తః పద్మాయతేక్షణ ॥ ౪॥
కిం జపన్ సుగతిం యాతి నరో నిత్యమతన్ద్రితః  ।
త్వద్భక్తానాం హితార్థాయ  తన్మే వద సురేశ్వర ॥ ౫॥
శ్రీభగవానువాచ
శ్రృణుష్వావహితో  బ్రహ్మన్  గుహ్యనామాని మేఽధునా ।
క్షేత్రాణి  చైవ  గుహ్యాని తవ వక్ష్యామి తత్త్వతః ॥౬॥
కోకాముఖే తు వారాహం మన్దరే  మధుసూదనమ్ ।
అనన్తం కపిలద్వీపే ప్రభాసే  రవినన్దనమ్  ॥ ౭॥
మాల్యోదపానే వైకుణ్ఠం   మహేన్ద్రే  తు నృపాత్మజమ్ ।
ఋషభే తు మహావిష్ణుం  ద్వారకాయాం తుభూపతిమ్ ॥౮॥
పాణ్డుసహ్యే  తు దేవేశం వసురూఢే జగత్పతిమ్ ।
వల్లీవటే  మహాయోగం చిత్రకూటే  నరాధిపమ్ ॥౯॥
నిమిషే పీతవాసం చ గవాం నిష్క్రమణే హరిమ్ ।
శాలగ్రామే  తపోవాసమచిన్త్యం గన్ధమాదనే  ॥ ౧౦॥
కుబ్జాగారే  హృషీకేశం గన్ధద్వారే  పయోధరమ్ ।
గరుడధ్వజం తు సకలే గోవిన్దం  నామ సాయకే ॥ ౧౧॥
వృన్దావనే  తు గోపాలం మథురాయాం స్వయమ్భువమ్ ।

॥ శ్రీవిష్ణువల్లభ    అథవా అష్టషష్టినామతీర్థస్తోత్రం     నరసింహపురాణే ॥

కేదారే మాధవం విన్ద్యాద్వారాణస్యాం  తు కేశవమ్ ॥ ౧౨॥
పుష్కరే పుష్కరాక్షం తు ధృష్టద్యుమ్నే  జయధ్వజమ్ ।
తృణబిన్దువనే  వీరమశోకం సిన్ధుసాగరే  ॥ ౧౩॥
కసేరటే మహాబాహుమమృతం తైజసే  వనే ।
విశ్వాసయూపే విశ్వేశం నరసింహం మహావనే ॥ ౧౪॥
హలాఙ్గరే  రిపుహరం దేవశాలాం త్రివిక్రమమ్   ।
పురుషోత్తమం దశపురే కుబ్జకే  వామనం విదుః ॥ ౧౫॥
విద్యాధరం వితస్తాయాం వారాహే ధరణీధరమ్ ।
దేవదారువనే గుహ్యం కావేర్యాం నాగశాయినమ్ ॥ ౧౬॥
ప్రయాగే యోగమూర్తిం చ పయోష్ణ్యాం  చ సుదర్శనమ్ ।
కుమారతీర్థే కౌమారం లోహితే హయశీర్షకమ్  ॥ ౧౭॥
ఉజ్జయిన్యాం  త్రివిక్రమం   లిఙ్గకూటే  చతుర్భుజమ్ ।
హరిహరం తు భద్రాయాం  దృష్ట్వా  పాపాత్ ప్రముచ్యతే  ॥ ౧౮॥
విశ్వరూపం కురుక్షేత్రే మణికుణ్డే హలాయుధమ్ ।
లోకనాథమయోధ్యాయాం కుణ్డినే  కుణ్డినేశ్వరమ్  ॥ ౧౯॥
భాణ్డారే  వాసుదేవం తు చక్రతీర్థే  సుదర్శనమ్ ।
ఆఢ్యే విష్ణుపదం  విద్యాచ్ఛూకరే శూకరం విదుః ॥౨౦॥
బ్రహ్మేశం  మానసే తీర్థే దణ్డకే  శ్యామలం విదుః ।
త్రికూటే  నాగమోక్షం చ మేరుపృష్ఠే చ భాస్కరమ్ ॥౨౧॥
విరజం పుష్పభద్రాయాం  బాలం కేరలకే విదుః ।
యశస్కరం విపాశాయాం మాహిష్మత్యాం హుతాశనమ్ ॥౨౨॥
క్షీరాబ్ధౌ పద్మనాభం తు విమలే తు సనాతనమ్ ।
శివనద్యాం శివకరం గయాయాం చ గదాధరమ్ ॥౨౩॥
సర్వత్ర పరమాత్మానం యః పశ్యతి స ముచ్యతే ।
అష్టషష్టిశ్చ   నామాని కథితాని మయా తవ ॥౨౪॥
క్షేత్రాణి  చైవ  గుహ్యాని కథితాని విశేషతః ।
ఏతాని మమ నామాని రహస్యాని ప్రజాపతే  ॥౨౫॥

యః పఠేత్ ప్రాతరుత్థాయ   శ్రృణుయాద్వాపి  నిత్యశః ।
గవాం శతసహస్రస్య  దత్తస్య ఫలమాప్నుయాత్ ॥౨౬॥
దినే దినే శుచిర్భూత్వా నామాన్యేతాని యః పఠేత్ ।
దుఃస్వప్నం న భవేత్ తస్య మత్ప్రసాదాన్న సంశయః ॥౨౭॥
అష్టషష్టిస్తు   నామాని త్రికాలం  యః పఠేన్నరః ।
విముక్తః సర్వపాపేభ్యో మమ లోకే స మోదతే ॥౨౮॥
ద్రష్టవ్యాని   యథాశక్త్యా క్షేత్రాణ్యేతాని  మానవైః  ।
వైష్ణవైస్తు    విశేషేణ తేషాం ముక్తిం దదామ్యహమ్ ॥౨౯॥
సూత ఉవాచ
హరిం సమభ్యర్చ్య తదగ్రసంస్థితో   హరిం స్మరన్ విష్ణుదినే  విశేషతః ।
ఇమం స్తవం యః పఠతే స మానవః ప్రాప్నోతి  విష్ణోరమృతాత్మకం  పదమ్ ॥ ౩౦॥
ఇతి శ్రీనరసింహపురాణే  ఆద్యే ధర్మార్థమోక్షదయిని  విష్ణువల్లభే 
పఞ్చష్టితమోఽధ్యాయః  ॥౬౫॥
From Narasimhapurana adhyAya 65.

